
Къойидасан-къойиде лъикIлъулеб буго районалда гIада
мазул гIумру-яшав.Жакъа къоялъ нилъер республикалъул гIатIи
ракьаздаги  Россиялъул   гъварилъуда ругел росабалъгицин гьечIеб 
тIабигIияб газ  щун буго нилъер районалде.Жакъа къоялде га-
залдасан пайда босулеб буго  Гьигьалъ-гIурухъ, Гьигьалъ, Гьади-
ри, ГъачIилъ, КIочIали, Гьигьихъ, Агъвали, Хуштада, Кьенхара, 
Хуштада-гIурухъ, Лъондода ва ТIисси росабалъ. 

Гьезул мухъилъе ккана КIванада росуги. Итни къоялъ  гьениб 
тIобитIана росулъе тIабигIияб  газ щвеялда хурхараб  рохалилаб 
тадбир. КIвандерил рохел гIахьал гьабизе рачIана районалъул 
бетIер АнвархIажи Вечедов, районалъул газалъул магIишаталъул 
нухмалъулев МухIамад ХIайбулаев, Болъихъ бугеб абонентазулаб 
пункталъул нухмалъулев ХIамзат ХIажимухIамадов, республика-
ялъул районазда гьоркьосеб газ бикьулеб  управлениялъул «Цен-
тральная» участокалъул  юристконсультант Зубаир Магомаев.

Росдал рохел гIахьал гьабулаго, районалъул бетIер АнвархIажи 
Вечедовас кIвандерил жамагIаталда баркана росулъе газ щвей,  
бицана районалъул росабалъе тIабигIияб газ бачиналда сверухъ 
гьабулеб хIалтIул, халкъалъе гьелъул  бугеб бигьалъиялъул ва 
тIабигIат цIуниялъе бугеб хайиралъул.  

 Тадбиралда кIалъазе вахъарав Зубаир Магомаевас бихьизабу-
на газалъул хайиргун цадахъ заралги букIине бегьулеблъи гьелдаса  
битIун пайда босизе лъачIони. Гьес росдал халкъ  ахIана газалдаса 
пайда босулаго  цIодорго рукIиналде. 

Жиндирго кIалъаялда МухIамад ХIайбулаевас бицана  
КIванада росулъ 154 абонентасул бачIун бугин  газ бачеян гIарза, 
гьезул гIемерисезул рагьун руго счетал, хутIаразулги документал  
хIадур  гьарун руго. Гьединго МухIамадица бицана жалго лъугьун 
газ бачи кколин гIумруялъе хIинкъи бугеб  ва гьебго заманалда   за-
коналдаги данде кколареб ишлъун. Гьеб кинабго хIалтIи гьабизе 
ккола специалистаз. 

Хадув кIалъазе вахъарав абонентазул пункталъул нухмалъу
лев ХIамзат ХIажимухIамадовас жамагIаталъе баян гьабун бицана 
газалъул багьа-къадаралъул ва гьелъухъ гIарац кьолеб къагIидая
лъул. 

КIалъазе вахъарав росдал имам ГъазимухIамадица Аллагьа-
се рецц бугилан абуна  гьадинаб нигIмат росулъе щвеялъухъ, ва 
баркала загьир гьабуна районалъул газалъулаб магIишаталъул   
хIалтIухъабазе кIвандерие гьабураб  кIудияб кумекалъухъ.

КIванада росдал бетIер ХIадис Хизриевас  районалъул нух-
малъиялъе  ва газалъулаб магIишаталъул хIалтIухъабазе  баркала-
ги кьолаго, МухIамад ХIайбулаевасда гьарана мадугьалихъ бугеб 
Гьимерсо росулъеги хасел щвелалдего  газ биччазе кумек гьабеян. 
Гьенибги гIагараб заманаялда бакила газалъул хъахIилаб цIа.

Гьединаб  рохалилаб ахIвал-хIалалда  ана КIванаде газ щвея
лъул тадбир.                                      

                                                        МухIамад Къасумов

 КIванадеги щвана 
тIабигIияб газ

ХIасил кколарел гара-чIвариял гьаричIого, 
тIадкъаял тIуразаризе ккела

Араб анкьалъ ва гьелда цереккун кьурал 
тIадкъаял тIуразариялъул хIакъалъулъ  суал 
гIенеккана араб талат къоялъ райадминистраци-
ялда тIобитIараб данделъиялда. Гьенир, гIадат 
хIисабалда, гIахьаллъана райадминистрациялъул 
жавабиял хIалтIухъаби ва цо-цо учрежденияба-
зулгун организациябазул  нухмалъулел. 

Данделъиялда гIахьаллъана районалъул 
бетIер АнвархIажи Вечедов ва  депутазул райо-
налъул Собраниялъул председатель УзумхIажи 
Сайпудинов.

 Печал ракулеб заманалде районалъул уч-
реждениябаздагун организациябазда бугеб 
хIадурлъиялъул бицун кIалъазе вахъарав рай-
администрациялъул отделалъул нухмалъулев 
АхIмад ТIагьировас бицана жакъа къоялда рай-
оналда киналниги учреждениябазда гурин печал 
ракизе гIураб къадаралъулаб хIадурлъи.

Районалъул бетIерас риидалго тIадкъан 
букIана цо-цо идарабазда цIул ва тIурччи бухIулел 
печал газ бухIулелде сверизаризе. Жакъа къоял-
деги гьеб тIадкъай тIубан гьечIо.

РагIалде бахъунеб буго районалъул мадания-
талъул управлениялъул  ва райадминистрациялъ-
ул спортивияб школалда  аскIоб  бугеб кIиабилеб  
административияб минабазда газалдалъун печал 
ракизе гьабулеб хIадурлъи. Печал газалдалъун 

ракизе хIалтIи гьабизе цебеккун тIадкъан буго-
ниги, цо-цо бакIазда гьеб жеги байбихьун гьечIо. 
Лъималазул «Бакъ» ахикь бугеб печги лъикIаб 
хIалалда гьечIо, гIураб къадаралда чIезабун 
гьечIо районалъул лъайкьеялъул учреждениябаз-
да  цIул ва тIурччи.

 Гьеб хIалтIи ккола нахъе тIамун тезе бегьу-
лареб.  ТIурччи бухIиялъул хIасилалда  нилъеда 
сверухъ бугеб гьаваги буго хвезабулеб, жибго га-
залдалъун  печал ракиги учузго чIезехъин буго. 

Данделъиялъул ахиралда районалъул  
бетIерас   тIадкъана маданияталъул управлениял-
да,  спортивияб школалда  аскIоб  бугеб  райадми-
нистрациялъул кIиабилеб    минаялда ва Агъвали 
гимназиялда  къокъабго заманалда печал газал-
далъун ракулел гьаризе,   ва  хадусеб данделъ-
иялда цIулгун тIурччиялдалъун  лъайкьеялъул 
учрежденияби хьезариялъул  ахIвал-хIалалъул 
мухIканлъи  лъазабизе.  

Районалъул бетIерас  тIадеги цIиял тIадкъаял 
кьуна ва  кьварун лъазабуна гьел тIурачIел нух-
малъулел жавабалде цIазе ругилан.

ХIасил кколарел гара-чIвариял гьаричIого, 
тIадкъаял тIуразаризе ккелин абуна районалъул 
бетIерас данделъиялъул  ахиралда, хIасилалъулаб  
кIалъай  гьабулаго.

ПАО  «Ростелекомалъ»  бай
бихьун буго нилъер районалда 
«Senset»  бухьеналъулал станцияби 
лъезе.  Гьел тIубанго лъун лъугIарб 
мехалъ,  рес кьезе буго ба

кIалъулал  ip  телефон, интернет 
ва телевидениялъул 280  канал 
хIалтIизабизе.  Гьел станцияби  
лъурал  росабалъ бокьарав чиясул 
ихтияр буго коммутаторалде   
бухьен  гьабизе ва жиндирго  

рокъоб ip  телефон, интернет ва 
телевидениялъул   каналаздаса 
мунпагIат босизе. Гьелъул багьаги 
республикаялда цоги бухьеналъул 
компаниябазулалдаса дагьаб буго 

ва гIага-шагарго 460 гъурущ кколеб 
буго. 

2014-абилеб соналъ байби
хьараб гьеб программаялда рекъон 
(зама-заманалъ чIезабун букIана)  
октябралъул ахиралде  ТIинди ва 

Метрада росабалъ бухьеналъул 
«Senset»   станцияби лъун ру
го. Ноябралъул ахиралде Хъвар
щи,  Хушет ва Силди росабалъги 
лъезе ругин абуна районалъул 
бетIерасул  кумекчи  АхIмад 
АхIмадулаевас.  ТIасияб  соналъ 
хутIарал росабалъги  лъезе ругин 
абуна  ростелекомалъул районалда 
бугеб  участкаялъул нухмалъулев  
Салимхан МухIамадовас.

Оптико-волоконияб бу
хьеналъул кабель бачунеб буго  
«Россеталъ»  ва  гьеб бачиналъ  
ихтияр кьолеб   буго  щивав  чиясе  
бищун цебе тIураб ва хасго сардил 
гIужалъ хехаб интернеталъе.  Жакъа 
къоялде  гьеб мухъалда  хIалтIулеб  
буго 180  телевидениялъул  ка
налги.  

Гьеб халкъалъе мунпагIатаб 
пайдаяб ва кIвар бугеб хIалтIиялъе 
райадминистрациялъ  кIвараб  
кумек гьабулеб буго. 

Божи ва хьул буго  районалъул 
хутIарал  росабалъги  гьединаб  
бухьен букIинин.

         МухIамад ГIабдулаев

БукIина росабалъ щулияб бухьен

ХIурматиял районцоял! 
РакI-ракIалъ баркула тIаде щолеб ТIолго

россиялъул байрам-Халкъалъул цолъиялъул къо.
ГIемермиллаталъулаб Россиялъул халкъалъ 

кидаго цIунана гIагараб ВатIаналде рокьи. Бай-
рамалъ нилъ ахIула улкаялъул экономикияб гуч 
цIикIкIинабиялъе Россиялъул жамгIияб цолъи 

букIинабиялде.
Божи буго ВатIан цебетIеялъулъ нилъер 

районалъул халкъалъулги, Россиялъул халкъгун 
цадахъ, жигараб къеркьей букIиналда.

Гьарула киназего щулияб сахлъи, рохел, 
хIалтIулъ бергьенлъаби, талихI ва рекъел

АнвархIажи Вечедов, районалъул  бетIер

4 ноябрь-Халкъалъул цолъиялъул къо

Районалъул лъайкьеялъул управлениялда 
«Пагьму-гьунар бугел лъимал» абураб центр 
рагьаралдаса нахъе исана ичIабилеб сон буго. 
Централъул хIалтIухъабаз гIемераб хIалтIи гьа-
буна гьунарги, махщелги, пагьмуги бугел лъимал 

тIатинариялъе ва гьезул церетIеялъе. Сонайил 
тIоритIула батIи-батIиял олимпиадабигун кон-
курсал, гIахьаллъула тIолгороссиялъулал конкур-
сазда. Гьел тIоритIиялъе жидерго буголъиялдаса 
спонсорлъиялъулаб кумек гьабула  районалда ва 
район тун къватIир гIумру гьабулел ракьцояз . 
Гьеб буго гьезул гIолеб гIел куцаялъе лъураб гали-
ги, нилъер халкъалъул букIинесеб лъикIлъиялъе 
гьабулеб хIалтIул цо бутIаги. ТIабигIаталъго 
инсанасе кьураб гьунар цебетIезабиялъе ресал 
киназулго рукIунаро, амма гьезие квербакъу-
лел сахаватал чагIи гIемер руго ва халкъалда 
лъазе ккола гьезул цIарал. Гьединаздаса кко-
ла Хуштада росдал жамгIияб фонд, «ТIинди» 

жамгIияб гIуцIи, Ирбиталда гIумру гьабун ву-
гев  Хуштадаса предприниматель МухIамадамин 
ГIисакъов,  райадминистрациялъул бетIерасул 
заместителал ТIагьир Халидов ва МухIамад ГIи
саев, районалъул централизованнияб бухгал

териялъул бухгалтер Му
хIамадрасул ЖахIпаров,  
райадминистрациялъул от-
делалъул нухмалъулев Му
хIамад Коратов,  пенсио-
нер  МухIамад ГIабдулаев, 
Гьигьалъ росдал админи-
страциялъул бетIер Ра-
бадан ГъазимухIамадов,  
районалъул лъайкьеялъул 
управлениялъул нухмалъу
лесул заместитель Зайнаб 
ГIабдусаламова, райадми
нистрациялъул росдал ма
гIишаталъул отделалъул 
хIалтIухъан Шамил Бадру-
динов. 

Жакъа къоялде гьез кумек гьабулеб буго 
пагьму-гьунар бугел лъималазул цебетIеялъе ва 
нилъер районалъул букIинеселъул ургъел бугеб 
сахаб наслу куцаялъе. Гьезие баркала загьир гьа-
булеб буго «Пагьму-гьунар бугел лъимал» абураб 
централъул нухмалъулев ГIалихIажи ХIусеновас 
ва лъималазул эбел-инсуца. 

Хьул буго заманалдасан нилъеда рихьи-
лин спонсоразул сахаватал ишазул лъикIал  
хIасилалги, хIурматиял гIадамаллъун рахъарал 
лъималги, гьездаса чIухIарал ва рохарал район-
цоялги.

                                                           
                                  Зульфия Сажидова

СахаватчагIаз  куцала лъикIаб наслу

  26 октябралда МахIачхъалаялда ГIурус теат
ралъул залалда тIобитIана Дагъистаналъул руч-
чабазул союзалъ 25 сон тIубаялъул  хIурматияб 
тадбир.  Гьенир  гIахьаллъана муниципалиял  
районазул руччабазул советазул председателал-
ги, машгьурал гIалимзабиги, шагIирзабиги, хъва-
дарухъабиги, культураялъулгун искусствоялъул 

хIалтIухъабиги, ишалъулал ва гIадатиял руччаби-
ги. Гьезда гьоркьор рукIана нилъер районалъул 
руччабазул советалъул председатель Асият Ибра-
гьимова  ва гьелъул членал Зульфия Сажидова, 
ПатIимат ХIажимухIамадова, Мадина АхIмадова, 
ПатIимат Закарьяева ва гь. ц.

Тадбир байбихьана улкаялда захIматал къо-
ял тIаде щведал I999 соналъ Дагъистаналъул 
Болъихъ ва ЦIияб Лак районазул  руччабаз би-
хьизабураб  къохIехьеялъул ва къвакIиялъул 
хIакъалъулъ хIадурараб видеороликалдасан. 
БатIи-батIиял  районазул бахIарчиял руччабаз 
цояз кванил нигIматаздалъун, цояз бухьеналъул 
алатал цIуниялдалъун, цогидаз бандитаздаса рах-
чиялдалъун  ва кодобе ярагъ босиялдалъун кумек 
гьабуна солдатазе улкаялъул цолъи цIунизе. Гьел 
руччаби шапакъатаздалъунги кIодо гьаруна. Ро-
халилаб тадбиралде ракIарарал руччабаз халат-

ккараб хъатчIваялдалъун кIодо гьаюна Россия
лъул БахIарчи  МухIамад НурбахIандовасул 
эбелги.

Данделъиялда кIалъазе яхъарай Дагъиста-
налъул руччабазул союзалъул председатель Ин-
тизар Мамутаевалъ  ракIалде щвезаюна гьеб 
гIуцIиялъе гIемерал соназ нухмалъи гьабурай 

хвел гьечIей шагIир ва жамгIияй 
хIаракатчIужу  Фазу ГIалиева, 
«Киб кьвагьаниги, гулла эбе-
лалъул рекIелъ щола» абурал  
гьелъул машгьурал рагIабиги. 
Кинабго къуватги, чорхол жанги 
кьун хIалтIулел жигарал руччаби 
улкаялде къо ккедал къватIире 
рахъине кидаго хIадурал ругин 
абуна гьелъ ва цIаралккун рех-
сана республикаялъул жамгIияб 
гIумруялъулъ хIаракат бихьиза-
бурал руччаби. БукIа абе,  кида-
го гъасда цIаги, цIеда  гьалдолеб 
хьагги, ва бищун аслияб жо ну-
жер рокъоб ахIулеб кечIги, щай 
гурелъул чIужугIаданалъ кечI 
ахIула гIумруялда жаниб кинабго 
лъикI бугеб  мехалъилан машгьу-

рай шагIиралъул рагIабаздалъун лъугIизабуна 
Интизар Мамутаевалъ жиндирго кIалъай.

ХIурматияб тадбиралда грамотабаздалъун 
кIодо гьаруна хIукуматалъул батIи-батIиял хъу-
лухъазда хIалтIулел руччаби. Дагъистаналъул 
руччабазда союзалъ 25 сон тIубай баркарал бар-
киял рачIана Россиялъул руччабазул Союзалъул 
председатель Валентина Матвиенкол ва  мадугьа-
лихъ ругел республикабазул руччабазул союзазул 
рахъалдасан. Гьелдаса хадуб данделъаразе би-
хьизабуна гьитIинаб концерт. 

Гьеб тадбиралда  нилъер районалъул руч-
чабазда гьоркьоб гьабулеб жигараб  хIалтIухъ 
ва Дагъистаналъул руччабазул союзалъ 25 сон 
тIубаялъул юбилеялда хурхун медалалдалъун 
кIодо гьаюна районалъул руччабазул советалъул 
председатель Асият Ибрагьимова.                                                                                                     

                               

Дагъистаналъул руччабазул Союзалъ - 25 сон

  КъотIугеги рокъоб  чIужугIаданалъул кечI

Микьабилеб июналъ къватIибе араб «ЦIумадисезул гьа-
ракь» газеталда  бахъун бук1ана «Газалъул хIалтIи бехъер-
хъулеб буго» абураб макъала. Гьелъул автор Агъвали ро-
сулъа захIматалъул ветеран МухIамад Загьидовас хъвалеб 
буго Агъвали газги бачун бугилан, амма гIадамазухъе жеги 
абонентасул книжкабиги кьун гьечIин ва халкъалда лъалеб 
гьечIин бухIараб газалъухъ гIарац кигIан ва кибе кьезе кко-
лебалиян.

Гьеб суал роцIинаби  мурадалда  дагьаб цебе райадмини-
страциялъул  бетIерасул заместитель  МухIамад ГIисаевасул 
хIалтIулаб кабинеталда   данделъун рукIана районазда гьор-
кьосеб Болъихъ  бугеб газалъул абонентазулаб пункталъул 
нухмалъулев ХIамзат ХIажимухIамадов, нилъер районалъул 
газалъулаб   магIишаталъул   хIалтIухъан ШагIбан ХIайбулаев 
ва макъалаялъул автор  МухIамад Загьидов.

ХIамзат ХIажимухIамадовас  МухIамад Загьидовасе   
жаваб кьуна ва бичIчIизабуна гьеб рахъалъ бугеб  гIадлу-
низам. Жиндир рокъобе газ бачарабго,  абонент  вачIине 
ккола  лицевой счет рагьизе гьелъие  къваригIунел докумен-
талгун  Болъихъе,  абонентазулаб   пункталде. Амма нилъ-
ер районалда бугеб газалъулаб магIишаталъул  (ЭГСалъул )
нухмалъулев МухIамад ХIайбулаевас,  гIадамазе  бигьалъи   
гьабун,   рачIаразул  документал   Болъихъе  руго щвезарулел  
счетал  рагьизе, гьеб киназдагоги гьечIо бичIчIулебилан абу-
на ХIамзатица. 10 августалдасан нахъе счетги  рагьичIого,  
газалдаса пайда босулев чи  тамихIалде цIазе рес   бугиланги  
абуна ХIамзатица.    

Счет рагьун хадуб абонентас гIарац кьезе бегьула  ро-
сабалъ почалъул отделениябазул  кассаялде яги токалъухъ 
гIарац  босулеб энергосбыталъул кассаялде, бегьула  гьедин-
го гIарац кьезе Болъихъ абонентазулаб  пункталъул контро-
лерасухъеги. 

Жидеда тIадаб гьечIин абонентазе книжкаби кьезе, 
къваригIарас  гьел  жидецаго  росизе кколин, нижее  гIола 
счеталда бихьизабураб налъи бецIун гIарац кьураб квитан-
цияйилан абуна гьес. Книжкаби росизе бокьарал ине бегьула  
гьел росизе почалде. 

ТIабигIияб газалъул цо кубометралъул багьа буго  5,11 
гъурущ. Жиндир заманаялъ гIарац кьечIони, тIаде бачIуна  
пеня,  гьединлъидал  гIарац кьезе лъикIаб буго  щибаб 
моцIалъ.

-Жиндир заманалъ счетал рагьичIолъиялъе гIайибиял 
жалго бетIергьаби кколин  абуна ШагIбан ХIайбулаевас. Ни-
жеца  гIемер  абула  счетал рагьизе кколин абун, районалъул 
газеталдаги  нижер нухмалъулесул макъалаялдаги хъван 
букIана  счетал рагьизе кколеблъиялъул  ва гьеб рагьулеб 
къагIидаялъул хIакъалъулъ. Жакъа къоялъги абулеб буго до-
кументалгун рачIа  нижехъеян. Болъихъеги  ине ккеларо, ни-
жецаго  гIадамазе лъикIлъиялъе  гIоло гьабулеб  буго гьеб 
хIалтIи,   нижеда тIадаб гьечIониги, -ян абуна ШагIбаницаги. 

Макъала халат гьабун хъваялъул мурад ккола  гIадамазда   
газалдасан битIун  пайда босизе малъи  ва  гьелъие   счетал 
рагьиялъул  къагIида   гIадамазда бичIчIизаби.                                           

                                                    МухIамад Къасумов

   Макъалаялъул          
цIех-рех гьабуна

Газеталъе  жаваб бачIана

ЧIужугIадан ккола дунял берцин 
гьабизе йижарай гIадан. Гьелда кIола 
кинабго, рукъалъул букIа, къватIисан 
букIа, хъизан-лъималазул ва гьеб гуреб 
цойгидалъулги тIалаб гьабун, кинаб-
го данде бачине.ЧIужугIадан гьечIеб 
рокъоб букIунаро нур, гьуинлъи, хин-
лъи, берцинлъи ва баракат. Аллагьас 

чIужугIаданалъе кьун буго кинабго: 
берцинлъиги, камиллъиги, гьунар-
ги, гIакълуги, къвакIиги ва гьеб гуреб 
цойгидабги, кинабго бихьанщинаб 
хIехьезеги. Гьединазул кьерда дида 
ятана «Муслимат» жамгIияталъул нух-
малъулей, Хадижат-хIажияй Шихалие-
ва. Йихьизеги йигоан Хадижат-хIажияй 
кьварарай, балагьараб бер гIадамасе 
гIезабулей гIадинай, чIухIарай магIарул 
чIужугIадан. Гьелъул кабинеталде лъу-
гьарайго, дилъ речIчIун бачIана цо бици-
не бажарулареб, гIажаибаб, баракаталъ-
ул цIураб гьава ва нижеда гьоркьоб ккана 
гьадинаб ракIрагьараб гара-чIвари.

-Хадижат-хIажияй, мун йигоха об-
ком партиялъул хIалтIуда йикIарай 
гIадан. Кин дуда ракIалде ккараб ди-
нияб гIуцIи рагьизе ва кида дуца гьаб 
идара рагьараб?

 - Узухъда, гьеб пикру щибго гьечIеб 
бакIалдаса бачIараб гуро. Мунагьал чу-
раяй, кIудияй эбелалъ бицунаан, кIудияв 
эменги цIаларав чи вукIанин, гъосул вас-
ги имамлъун вукIанин. ЦIехараб мехалъ 
лъана хIакъикъаталдаги имам Шамили-
да цадахъ архитектураялъул хIалтIаби 
гьарулев ва хадув гьеб рагъда квер 
тIураб мехалъ гIелмуялда тIадги чIун, 
вахъарав гIалимчи вукIараблъи. Гьесда 
цIарги букIана КIудияв МухIамадгIали 
абун. Дол дин гьукъарал соназда тIин
гъикьеги рачун, дин-исламалъул киналго 
дарсал нижее кьолаан кIудияй эбелалъ. 
Гьелъ бицунаан МухIаммад аварагас 
(с.т.гI.с.) халгIаталда тIад кьижараб 

кету борчIизабичIого, къотIун гьелъул 
рагIалгун как бараб куцалъул. Дица 
абулеб букIана долда, гьеб кетуялъул 
бакIалда йикIарайанищан дунан, дидаги 
вихьилев вукIун ватилин МухIамад Ава-
раган (с.т.гI.с.) 

Инсуца кидаго абулаан гIадамасул 
къимат гьабеян, квешлъи гьабурасеги-
цин кумек гьабизе кIочонгеян. Гьединал 
умумулги рукIун батилаха, дирги динал-
дехун лъикIаб иш гIуцIизе ракI гьесараб. 
Дица кIудияб рецц гьабула Аллагьасе, 
гьадинаб баракат дие щвезабуралъухъ. 
Доб коммунистазул заманалда партсо-
браниязул трибунабазда йикIарай дун, 
жакъа гьадинаб бакIалда хIалтIуда йиго. 
Гьебги цо Аллагьасул хIалкIолъи буги-
лан кколаха дида. Нилъеда цебе бугелъ-
улха, нилъеца рухI бахъаралдаса нахъе, 
нилъеца жаваб кьезе кколебщинабги, 
нилъеда ахират букIин, нилъеда кIочон 
тарабги, гьабурабги гьабичIого тарабги 
кIочонарел малаикзаби рукIинги. Гьаб 
гIумру гIадамасе хIал бихьизе кьураб жо 
буго. ГьитIинаб мехалъги, гIолохъанаб 
мехалъги нилъеда тункичIеб, нилъе-
да бичIчIулареб жо, гьанже бачIунеб 
гIелалдаги, бичIчIизабизе къваригIун 
буго нилъее, гьединго чIахIияздаги. 
Гьанже бугеб гьаб нижер кьерги, хаду-
себ букIинесеб кьерги, гьадин ургъел 
гьечIого нилъеца тани, нилъер гIун 
бачIунеб гIел инехъин буго, телевизо-
ралда, телефоназда жаниб бихьизабу-
леб гIумруялда хадуб. Гьеб буго бищун 
хIинкъараб жо. Нилъер руччабазда 
Къуръаналда хъвавухъе хьвадизе бажа-
рулебани, гьелда жаниб буго кинабго 
нилъер руччабазда лъазе кколебщинаб: 
рукIа-рахъинги, хьвада-чIвадиги, ва гьеб 
гуреб цогидабги. 

Нилъер бихьинал рукIана кидаго 
рагъухъабилъун, кинабго рукъалъулги 
лъималазулги иш букIана руччабазда 
тIад. Рос вуго рукъалъул гьобол гIадав 
чийин жого гьечIого абулеб жо гуро. Гье-
диналги цогидалги суалал гIумруялде 
рахъинаризе мурадалда гIуцIараб буго 
нижер гьаб идараги. Гьелдаса ана 24 сон. 
ТIоцебе нижехъ букIана лъабго батIияб 
устав: динияб идараялъул, «Дагъи-
станалъул чIужугIадан» журналалъул 
бетIерай редактор Фазу ГIалиевалъул, 
Суракъат-хIажил исламалъулаб парти-
ялъул. Гьезул кьучIалда гIуцIана ни-
жеего данде кколеб цIияб Устав. Совет 
хIукуматалда жаниб лъилниги букIинчIо 
жакъа нижер бугеб гIадинаб гIуцIи. Ва 

гьале, анцIгониги сон буго, Шимали-
яб Кавказалъул цо-цо республикаялъул 
ясазги хIалтIизе гьединал бакIал рагьун, 
амма гьаниб нилъер республикаялда 
гIадин, гьезул иш цебетIолеб гьечIо. Ди-
цаги абула, Аллагьасе бокьидал, нилъер 
хIалтIи цебехунги унеб бугилан. Цоги 
кIвар бугеб жо: руччабазулгун хIалтIи 
гьабулеб идараялъул хабар цIакъ рекIее 
гIун букIана тIоцебе нилъее баракат 
щваяв СагIид-афандие (Къ.с). Гье-
сул рагIиялда хадур рилълъун ккараб 
иш буго гьабги. Лъабго нухалда щва-
на КIудияв гьаб бакIалде жаниве. Доб 
къварилъи Дагъистаналде бачIиналде 
цеве вачIараб мехалъ, устарас абурал 
гьал рагIабазул магIнаги налъиги це-
беса унаро: «Рецц Аллагьасе, Хадижат, 
киса-кирего бокьилаанха дие гьадинал 
бакIал»,- ан. (Гьеб бакIалда магIил цIуна 
Хадижатил берал.) Гьединги батилаха, 
гIадамасе кумек гьабизе, бачIунеб гIел 
битIараб нухде ккезабизе, гьаб ишалде 
кIудияб нигат бугоха.

- Дуца щибилан абулеб Хадижат-
хIажияй риххулел цо-цо хъизаназул, 
бихьиназ рокъой йигелде тIадеги 
кIиабилей ва лъабабилейги чIужу 
ячиналъул хIакъалъулъ? 

- Нилъер умумуз абулаан, кIудияб 
дармидаса рохайгиян, гьебги буго 
кIудияб магIна бугеб аби. Гьанже рагIула 
щибаб лъабабилеб хъизан биххулеб бу-
гилан. Гьеб бусурбабазул букIине бегьу-
леб жого гуро. Аллагьасдаса хIинкъулев 
росги вугони, гьединайго чIужуги йи-
гони, гьединаб хъизан цIакъ къанагIат 
гурони биххуларо. Нужеда лъаларищ, 
ратIалъарал чагIазул букIунеб къвари-
даб гIумру?     Мисалалъе, рос гьечIей 
гIадан йикIуна, хъизаналда жанив чан 
чи ватаниги, гьел киназего рослъи гьабу-
лей. Росасе инегIан гьеб бичIчIизабизе 
къваригIун буго ясаздаги, чIужу ячинел-
де васаздаги бичIчIизабизе ккола гьеди-
наб жо гьабизе бегьунгутIи. Жиндир я 
цалъе, ясалъе ва цойгидал гIагаразеги 
бокьулареб жо бегьуларо чидар ясалазе-
ги гьабизе. Эбелалъухъ гIин тIамуларей 
яс йигони, хванаха иш, гъодинай яс йи-
жугеги эбел-инсуе! 

Руччаби гIадада хвани, гьез гьару-
рал лъималазул кинаб тарбия букIунеб? 
Рокъоб мацI малъулеб гьечIо лъималаз-
де, мацIалда рекъон малъулеб гьечIо 
нилъерго гIадатги. Нилъеца кIвар 
кьечIого тани, лъугIинагури нилъер-
го мацIги, умумуз тараб тарихги, ма-

даниятги ва гьеб гуреб цогидабщинаб 
миллияб гIумруялъул хаслъиги. Гьанже 
нилъер гIумруялда хьвадулеб буго би-
хьиназ кIи-кIи, лъаб-лъаб чIужу ячуней 
йигилан абураб хIакъикъатги. Гьеб су-
алалъе Аллагьас Къуръаналда жаниб, 
нилъееги, нилъеда хадур рукIинесезеги 
жаваб кьураб буго. Ункъго чIужу ячине 
бихьинчиясе Аллагьас изну кьун буго. 
Амма нилъер бихьиназе доб запятаялде 
щвезегIан бугеб жо данде ккола,  дол-
даса хадуб бугеб данде кколеб гьечIо. 
КъанагIатав чиясда гурони бажаруларо 
кколеб куцалда руччаби хьихьизе. 

- Хадижат-хIажияй, щиб дуе аби-
зе, гьаризе бокьилеб дурго ракьцоя-
зе, дагъистаниязе ва диналъул вац-
яцазе? 

- Дица гьезие кидаго дугIаги гьа-
була. Районазда цогIаги гьечIо жанив 
гIалим, шайих гьечIеб, бахIарчиял 
гIадамал рахъинчIеб росу. Дие бокьила-
ан жакъаги гьениб умумузул заманалда 
букIараб гIадинаб дин цIунун батизе. 
ХIурматиял дагъистаниял, рачIа нилъе-
ца «Муслиматалъул» гIадаб школал рай-
оназдаги гIуцIизе. Дарсал кьезе гьенив 
имамги вуго. Аслияб къагIидаялъ ясаз-
да лъазе ккола «Кинай йикIине кколей 
чIужугIадан?» абураб суалалъе жаваб 
кьолеб къагIидаялъ гIумру тIамизе. Ни-
жер школалда малъула квен гьабизеги, 
рукъаризеги, медицинаги, хьвада-рахъ-
инеги, адаб-хIурмат гьабизеги ва гьеб 
гуреб цогидабги. Гьанир цIалун росасе 
арал ясазул цогIаги квешаб яшавалда 
ругел ясал гьечIо. Киналго руго гьарун 
лъималгун, рос-рукъги берцинго кколеб 
куцалда бачун, кутакалда лъикI. Цони-
ги чи битIараб нухде тIовитIани, бугеб 
кIудияб кири, Аллагьасда цебе нилъее 
бугеб даража! Дица гьарула киназдаго, 
гIолеб гIелалъеги, дирго киналго ди-
налъул вацал-яцазеги, аваданаб талихIаб 
гIумру, рагъ-кьал ккечIого кинабго эр-
кенго букIине.

 Аллагьас нилъее кьечIеб жого тун 
гьечIо, нилъецаги цохIо Аллагьас тIад 
лъураб жониги тIубазабизе ккеларищха. 
Нилъги гIадамал ругелъул,  Къуръан-
хIадис буго нилъеца кинан гIумру тIамизе 
кколебали малъулеблъун. Нилъ гьанир 
гьалбал руго, Аллагьас цIунаги кинал-
го балагьаздаса, хIилла-рекIкIалдаса, 
кантIизареги лъикIабщиналде ва кве-
шалдаса рикIкIад гьареги.      

            
             Рукъият ГIалисултIанова  

Араб анкьалъ тIадеги лъайкьеялъул централъ  Агъвали тIоритIана «ГIагараб 
Дагъистан - дир гъансито» абураб  республикаялъулаб конкурсалъул муниципалияб-
гун зоналияб этапал. Конкурсалъул номинациябазда рекъон лъималаз бихьизабуна 
жидерго кьурдизегун кечI ахIизе ва музыкалиял алатазда бакънал рачине бугеб гьу-

нар. Районалъул 13 росдал командаялъ гIахьаллъи гьабуна муниципалияб этапалда. 
КечI ахIун 1 бакI щвана Агъвали школалъул цIалдохъан Разият  ГIалихIажиевалъе, 
2 бакI ТIиндиса Багьжат ГIаличуевалъегун  Хонохъа Зугьра Бадрудиновалъе, 3 бакI 
КIванада школалъул цIалдохъан Раисат ИсмагIиловалъе ва Къедиса ясазул къокъа-

ялъе.
Миллиял музыкалиял алатазда бакънал рачиялъулъ цохIо Гьигьалъ школалъул 

цIалдохъан  ХIажи ГIабдулжабаров гIахьаллъана ва тIоцебесеб бакIги гьесие  щвана.
Кьурдул номинациялда тIоцебесеб бакI щвана Агъвали гимназиялъул 

цIалдохъабазе, кIиабилеб бакI - ТIинди росдал школалъул цIалдо
хъабазе ва лъабабилеб бакIалда гIей гьабуна Къеди школалъул коман-
даялъ.  

Бергьаразе кьуна дипломал. Грамотабаздалъун кIодо гьаруна со-
найил конкурсалда гьабулеб жигараб гIахьаллъиялъухъ Эчеда, Лъон-
дода ва КIванада росабазул командабиги.

*  *  *
Шамат къоялъ тIобитIараб гьебго конкурсалъул зоналияб къе-

цазда гIахьаллъана нилъер, ГIахьвахъ ва ЧIарада районазул коман-
даби. Гьениб кочIол номинациялда бергьана Агъвали гимназиялъул 
цIалдохъан  Разият ГIалихIажиева, кIиабилеб бакI щвана чIарадисезул 
васазе ва гIахьвалазул ясалъе.

Фольклорияб кьурди гьабун  бергьана гIахьвалазул кьурдул ан-
самбль,  кIиабилеб бакIалде ккана нилъер ясал, лъабабилеб бакI щва-
на чIарадисезе.

Музыкалиял алатазда бакънал рачун бергьана чIарадисезул 
къокъа, кIиабилеб ва лъабабилеб бакIазде ккана нилъер ва гIахьвалал.

16 ноябралда зоналияб этапалда бергьарал  лъимал  гIахьаллъизе руго республи-
каялъулаб конкурсалда. Гьарула гьезие гьенибги икъбал.

                                                                                              
                                                                                            Зульфия Сажидова

Росасе кьелелде ясаздаги, хъизан гьабилелде васаздаги...

Агъвали тIобитIана «ГIагараб Дагъистан - дир гъансито» абураб конкурс
 Конкурс

 Араб щамат къоялъ Болъихъ иргадулаб нухалъ тIобитIана 
олимпиялъул гIарцулав призер Юсуп ГIабдусаламовасул  призазе 
эркенаб гугариялул рахъалъ къецал. Гьенир гIахьаллъана Ро
ссиялъул регионаздаса, Азербайджаналдаса, Польшаялдаса ва 
Казахстаналдаса 135 гугарухъан.

Къецазда гIахьаллъарал нилъер районалъул гугарухъабазул 
цонигиясе щвечIо тIоцебесеб бакI, гIей гьабизе ккана  кIиабилел 
ва лъабабилел бакIазда.

Турниралъул гIарцулал призераллъун рахъана 57 кг. цIа
йиялда Эчедаса Ибрагьим  ГIабдурахIманов ва 86 кг. цIайиялда 
Инхокъвариса МухIамад Рамазанов.

Мазгарулал призераллъун рахъана Расул Гъазуев-57 кг. 
(Эчеда), Муслим Шамсудинов 74 кг. (Гьигьалъ), 125 кг. цIайиялда 
СаидмухIамад Гъаирбеков (Гьигьалъ) ва МухIамад Гъазиев 
(КIванада).

Баркула гIолохъабазда призалъулал бакIал, гьарула хадурккун 
лъикIал хIасилал.

                                                     ТIалх1ат ГIабдулбасиров

Анкьго призалъулаб бакI щвана

Дагьаб цебе Каспийскалда тIобитIана республикаялъул цIа 
свинабулел частазда гьоркьоб  МЧСалъул бетIераб управлениялъул 
нухмалъулесул кубокалъе гIоло мини-футболалъул турнир. 

Гьениб гIахьаллъана шагьаразулгун районазул цIа свинабулел 
частазул къоло щуго команда. ТIоцебесеб нухалъ  гIахьаллъараб 
нилъер районалъул цIа свинабулеб №33 часталъул  командаялъ би-
хьизабуна  лъикIаб хIасил, гьезие щвана лъабабилеб бакI. 

Баркула цIа свинабулеб часталъул нухмалъулев МухIа
мадсултIан МухIамадовасда ва хIалтIухъабазда бергьенлъи. 

Гьарула гьезие щулияб сахлъи ва гIумрудулъ талихIгун икъбал. 
                                                        
                                                      МухIамад Къасумов

Агъвали базаралда дармие бакIал разе ракь кьурал гIадамазда  
лъазабулеб  буго 15 ноябралде жидеего кьураб бакIалда хIалтIи 
байбихьеян, гурони, бакIал цIидасан рикьизе ругилан.

Гьенибго дармие бакIал рараздаги  лъазабулеб буго  гьебго за-
маналде рарал бакIазул рекъон кколел документал гьаризе рач1еян   
райадминистрациялъул росдал магIишаталъул отделалде.

                                              * * *

Районалъул магIишатазул (СПК, КФХ) нухмалъулезда лъаза-
булеб буго районалъул статистикияб отделалде ва райадминистра-
циялъул росдал магIишаталъул отделалде кьолел 2018 соналъул  
отчетал рукIине ккелин хIакъикъиял, мухIканал ва кинабгIаги щак-
лъи гьечIел. Отчетазул хал гьаби букIине  буго кьварараб  хIалалда.

 Дагьаб цебе Шаваялда тIобитIана районалъул  росдал 
магIишаталъул  (СПК, КФХ) нухмалъулезул данделъи. Гьеб 
рагьана ва гьелъул хIалтIи нухда бачана  райадминистрациялъул   
росдал магIишаталъул   нухмалъулев   ИсхIакъ Идрисовас.  
Гьес магIишатазул  нухмалъулезда бицана республикаялъул  
нухмалъиялъ ракьал  хIасил кьоледухъ хIалтIизариялде кьо
леб  кIваралъул, гьелда сверухъ магIишатазда гьаризе кколел 
хIалтIабазул. ГьабсагIат ракьал хIалтIизариялъулъ ругел  
гIунгутIабазул бицунаго  ИсхIакъ Идрисовас  магIишатазул нух
малъулезул пикру буссинабуна ракьалдехун букIине кколеб 
бербалагьи  гьечIони, хIукуматалъ гьел нилъехъан нахъе рахъизе 
бегьулеблъиялде. Гьеб кинабгоги хIисабалде босун, гIуцIун 
буго хасаб комиссия Шаваялда ругел нилъер ракьазул сиях1  
(инвентаризация) гьабизе.

 Комиссиялда   гьоркьор   руго   республикаялъул  рос
дал  магIишаталъул  министерствоялъул,  гочинабулеб боцIу
хъанлъиялъул республикаялъул  управлениялъул ва нилъер 
райадминистрациялъул вакилзаби. Комиссиялъ хIалтIи байбихьизе 
буго 4 ноябралъ.  Гьел  къояз районалъул киналниги магIишатазул 
нухмалъулел рукIине ккела Шаваялда. 

Комиссиялъул хIалтIул хIасилазул хIакъалъулъ материал 
бахъизе буго газеталда.

И. Идрисов, росдал магIишаталъул  отделалъул нухмалъулев

Росдал магIишаталъул отделалъ      
лъазабулеб буго

    Ракьазул сияхI гьабизехъин буго   
Росдал магIишат

Нухазда хIинкъи гьечIолъи букIинаби ва автотранспорталъ гьарулел 
аварияби дагьлъи мурадалда МВДялъул районалда бугеб отделалъул ну-
хазда хIинкъи гьечIолъи букIинабиялъул пачалихъияб  инспекциялъул  
хIаракаталдалъун районалда  29 октябралдаса 7 ноябралде щвезегIан 
тIобитIулеб буго оперативиябгун профилактикияб операция «Автобус». 
Нухазда машинаби хьвадиялъул хал гьабулаго, аслияб куцалъ тIадчIей  
гьабизе буго автобусазда лъимал рачиналъул суалалъул. Гьединго хал гьа-
бизе буго нухда хьвадиялъул къагIидаби дурусго цIуниялъул ва цогидалги 
суалазул.

МухIамад ГъазимухIамадов, районалъул ГИБДДялъул нухмалъулев

Унеб буго операция «Автобус»

Люцернаялда гъорлъ инсанасул  сахлъиялъе хIажатал, пайдаял эле-
ментал рукIуна. Гьеб гIатIидго  хIалтIизабула  халкъияб медицинаялда. 
Гьеб бакIаризе бегьула апрелалъул ахиралдаса байбихьун хасалихълъи 
щвезегIан.  Ихдал  ва риидал гIадамаз гьелъул салатал, чурпаби гьару-
ла. Хасалоялде люцерна бакъвазабизеги бегьула. Бищунго пайдаяллъун 
рикIкIуна гьелъул тIугьдулги тIанхалги.

Даруяб харил цIар буго  латин  мацIалда  «абажур»,  ай «чирахъ» абу-
раб рагIудаса  бачIараб. Щайгурелъул,  дунял  рукIкIиндал  мочуялда  жа-
нисан люцернаялъул мугьаз чирахъалъ кинигин гьитIинабго канлъи кьо-
ла. Гьелъие  гIиллалъун  ккола  мугьазда гъорлъ цIикIкIараб къадаралда 
фосфор букIин.

Люцернаялъул тIанхазулъ буго инсанасул чорхое чара гьечIого 
хIажатаб анцIго элемент: А, Д, Е, В6,  Квитаминал, кальций, уриналъулал 
кислотаби, аминокислотаби, флавоноидал, сапонинал. Гьединлъидалин 
гьелъ  гIемерисел  унтаби  сах гьариялъе  квербакъулебги.

Сапонинал  гъорлъ рукIиналъ люцернаялъ квербакъула бидулъ хо-
лестериналъул къадар дагьлъизабизе, бидурихьаз- да жанир ругел атеро-
склерозалъул хиса-басиял рукIалиде ккеялъе, бидул тIадецуй гIодобе кке-
забиялъе, чорхолъ рак унти лъугьунгутIиялъе, унтабазде чорхол дандечIей  
цIикIкIинабиялъе  ва гипофизалъул хIалтIи рукIалиде бачIинабиялъе. 
Витамин К гъорлъ цIикIкIун букIиналъ, люцернаялъ хехго чIезабула 
ругънадаса чваххулеб би. Фтор гъорлъ гIемер букIиналъ люцернаялъ 
щула гьабула цаби- гIусазул чини, хвезарула цаби-гIусал жагъаллъизару-
лел микробал. Люцернаялъул кумекалдалъун сах гьарула батIи- батIиял 
къагIидабаз лъугьарал артритал, туберкулез, грибоказулал унтаби.

Гьарзаго витаминал, белокал гъорлъ рукIиналъ, люцернаялъ квер-
бакъула тIомол берцинлъи цIунизе, гьеб херлъизе биччачIого чIезабиялъе.  
Гьелда гъорлъ гIемер букIунеб хлорофилалъ би цIикIкIинабула (сах гьа-
була анемия), сах гьарула магIарзул къалазулгун гьуърузул мащабазул ун-
табиги.

Люцернаялъул тIанхазулъ ва гьанжего гьанже кIанцIарал гIисинал 
гIаркьалабазулъ гIемер букIуна белок. Гьелъ, дагьаб кваниги, хехго 
гIорцIизарула. Гьединлъидал, хIалакълъизе бокьараз гьеб кванилъ гIемер 
хIалтIизабула. Диетаялда рекъон хIалакълъизе бокьаразе лъикIаб буго 
къойида жаниб лъабго нухалда кванилъе дагьабго (чайдул гъудгIанасеб) 
къадар бакъвазабун хIарараб люцернаялъул тIанхил жубазе.

Люцерна
 Халкъияб тохтурлъиялъул хазинаялдаса

Районалъул лъайкьеялъул управлениялъул хIалтIухъабаз гъваридаб 
пашманлъиялда зигара балеб буго Инхокъвари росдал школалъул 
директорасул заместитель МухIамадова Айгьанатида гьелъул  хирияй 
эбел 

                                      Салтанат
Аллагьасул къадаралде щвеялда бан. Аллагьас хваралъе Алжан 
насиблъаги, нахъе ругезе сабру кьеги

Районалъул больницаялъул хIалтIухъабаз зигара балеб буго 
фельдшер МухIамадов Аюбида гьесул хирияй эбел

                                  Салтанат 
Аллагьасул къадаралде щвеялда бан.

Хваралъул рухI иманалда бахъун батаги, нахъе ругезе сахаб халатаб 
гIумру кьеги. 

  ЛъикIаб хIасил бихьизабуна


